
HENRİ DEVİD TORO, 1849

VƏTƏNDAŞ ITAƏTSIZLIYI1 

“Ən yaxşı hökumət ən az idarə edəndir”2 sloqanına 
ürəkdən qoşuluram və bu prinsipin tez və sistemli bir şə-
kildə icra edildiyini görmək istəyərdim. Bu həyata keçiril-
diyi zaman, nəhayət ki, mənim də inandığım bu nəticəyə 
gəlinəcək – “Ən yaxşı hökumət qətiyyən idarə etməyən-
dir” və bütün insanlar buna hazır olanda, onların belə bir 
hökumətləri olacaq. Ən yaxşı halda belə, hökumətin tə-
biətində mənafe güdən biclik və fəndgirlik var, hərçənd 
çox hökumətlər əksərən, bəzi hökumətlər isə bəzən heç 
buna da nail ola bilmirlər. Daimi orduya qarşı gətirilən 

1. Məqalə “The Norton Anthology: American Literature (1820-1865)” 
kitabının yeddinci nəşrinin ikinci cildindən götürülmüşdür və buradakı 
bütün ((tərc.) qeyd edilmişlər istisna olmaqla) istinadlar bu antologiya-
nın redaktorlarına məxsusdur. (tərc.).
2. Ceffersonianizmlə bağlı olan bu sözlər Nyu-Yorkda nəşr edilən De-
mocratic Review jurnalının başlığında çıxmışdı. 1843-cü ildə həmin 
jurnal Torunun daha əvvəl yazdığı iki məqaləni də dərc etmişdi.

çoxlu və tutarlı – və üstün olmağa layiq – etirazlar nə-
hayətində daimi hökumətə qarşı gətirilə bilər. Xalqın öz 
iradəsini icra etmək üçün seçdiyi bir üsul olan hökumət 
xalq ondan istifadə belə etmədən istismara və təhrifə mə-
ruz qalmağa eyni dərəcədə açıqdır. Bir neçə fərdin daimi 
olaraq hökuməti öz alətləri kimi istifadə edərək apardığı 
hazırkı Meksika müharibəsinə baxın; əslində xalq hələ 
lap əvvəldən məsələni müharibə səviyyəsinə gətirəcək 
tədbirlərlə razılaşmazdı.3  

Yaxın zamanlarda meydana gəlmiş olan bu Amerikan 
hökuməti zərər görmədən özünü növbəti nəsillərə ötürmək 
istəyir, amma hər addımda öz bütünlüyünün və dəyərləri-
nin bir qismini itirirmi? Bu hökumətin tək bir adamda olan 
canlılığı və gücü yoxdur, çünki tək bir adam onu öz iradə-
sinə diz çökdürə bilər. Bu hökumət xalqa doğruldulmuş 
bir növ taxta silahdır. Lakin bu vəziyyətdə belə lazımsız 
deyildir, çünki xalqın öz hökumət anlayışını qane etmək 
üçün səs-küyünü eşidə biləcəyi mürəkkəb bir mexanizmi 
olmalıdır. Ona görə də hökumətlər xalqın necə də uğurla 
məcbur edilə biləcəyini göstərir, hətta xalq öz mənfəəti uğ-
runa özü-özünə nəyisə məcbur qəbul etdirə bilir. Hamımız 
qəbul etməliyik ki, bu möhtəşəmdir. Lakin bu hökumət heç 
vaxt özü təşəbbüs göstərərək bir işə başlamayıb, görməli 
olduğu işlərdən cəld qırağa qaçıb. O, ölkəni azad saxla-

3. Meksika müharibəsi (1846-1848) Viqlər Partiyası və bəzi Demokrat-
lar tərəfindən çox geniş şəkildə tənqid edilir və “icraedici hakimiyyətin 
müharibəsi” adlandırılırdı, çünki prezident Ceyms Polk Meksika ilə 
düşmənçiliyi Konqresin müharibə elanı olmamışdan əvvəl başlatmış-
dı. Müharibə Toronun bu esseni mühazirə kimi oxumasından bir qədər 
sonra, 2 fevral 1848-ci ildə bitdi. Toro da daxil olmaqla bir çox Yeni 
ingiltərəli Meksika müharibəsini Cənub ştatlarının quldarlıq ərazisini 
yaymaq cəhdi kimi qiymətləndirirdi. 

mır. O, Qərbi məskunlaşdırmaqla4 məşğul olmur. O, təhsil 
vermir. Həyata keçirilən bütün şeylər amerikan xalqının 
xarakterində olan xüsusiyyətlər nəticəsində mümkün olub 
və əgər hökumət bəzən xalqa maneə yaratmasaydı, daha 
da çox iş görülə bilərdi.

Hökumət insanların bir-birinə qarışmadan məmnu-
niyyətlə uğur qazana bildiyi zaman əlverişlidir və daha 
əvvəl də deyildiyi kimi, idarə edilənlərin ən azad olduğu 
hökumət ən əlverişli olanıdır. Ticarət öz təbiəti etibari ilə 
rezin kimi elastik olmasaydı, konqresmenlərin daimi ola-
raq yaratdığı maneələrin öhdəsindən gələ bilməzdi və əgər 
bu insanların niyyətlərini nəzərə almadan, onları sırf gör-
dükləri işlərin təsirlərinə görə mühakimə etsək, o zaman 
konqresmenləri də dəmiryollarının inşasına maneə yara-
dan yaramaz insanlarla eyni sinfə qoyub cəzalandırmaq 
lazım gələrdi.

Lakin praktik düşünən bir vətəndaş kimi mən, özlə-
rinə hökumətdən kənar adamlar deyənlərdən fərqli olaraq, 
hökumətin dərhal ləğv edilməsini yox, dərhal yaxşılaşdı-

4. Mississipi çayından qərbdə yerləşən, yenicə məskunlaşan ABŞ ştat-
ları və ştat statusu olmayan ərazilər nəzərdə tutulur. 1776-cı ildə Sakit 
Okeanı sahilində, indiki ABŞ-ın şərq və şimal-şərqində yerləşən ilk 
13 koloniya öz müstəqilliyini elan etdiklərində, elə də güclü olmayan 
konfederasiya qurmuşdular. Növbəti il isə bu Konfederasiyanın Kons-
titusiyası qəbul edilmiş və çox məhdud gücə malik milli hökumət qu-
rulmuşdu. 1789-cu ildə isə bu sistem yaxşı işləmədiyi üçün yeni kons-
titusiya qəbul edildi, daha güclü – federal bir hökumət quruldu. Lakin 
yenə də Vətəndaş Müharibəsinə (1861-1865) qədər ABŞ-da federal 
hökumət zəif olduğundan ölkə ilk 13 ştatdan qərbə doğru genişləsə 
də, Federal hökumətin gücü müvafiq ölçüdə güclənmirdi və yeni məs-
kunlaşan ərazilərdə cəmiyyətin təşkil edilməsi, təhsil və səhiyyə kimi 
vacib məsələlər oradakı icmanın və əksər hallarda Metodist, Baptist, 
Presbiterian və s. kimi kilsələrin könüllü fəaliyyəti nəticəsində həyata 
keçirilirdi. Dövlətin mövcudluğu Qərbdə çox az hiss edilirdi. (tərc.).

rılmasını istəyirəm. Qoy hər bir kəs hansı növ hökumətin 
ona hörmət edəcəyini bilsin və həmin hökuməti əldə etmə-
yin ilk addımı bu ola bilər.

Nəticə etibarilə, iqtidar xalqın əlində olanda gücün 
çoxluğa verilməsi və uzun müddət çoxluqda qalmasının 
praktik səbəbi nə çoxluğun haqlı olması, nə də azlığın bunu 
ədalətli görməsidir; səbəb çoxluğun fiziki olaraq ən güclü 
olmasıdır. Lakin insanların başa düşdüyü formadakı ədalət 
anlayışı əsas götürülsə belə, hər şəraitdə çoxluğun idarə et-
diyi bir hökumət ədalətə əsaslana bilməz. Nəyin doğru və 
nəyin yalnış olduğuna çoxluğun yox, vicdanın qərar verdi-
yi bir hökumət ola bilməzmi – çoxluğun sadəcə əlverişlilik 
qaydalarının müvafiq olduğu məsələlərdə qərar qəbul et-
diyi hökumət? Vətəndaş bir anlığına, ya da çox az olsa da 
öz vicdanından qanuna görə imtina etməlidirmi? O zaman 
insanın niyə vicdanı var ki? Məncə, biz ilk növbədə insan, 
sonra iqtidara tabe vətəndaş olmalıyıq. Qanuna doğruya 
bəslədiyimiz qədər rəğbət bəsləməyimiz arzuolunmazdır. 
Etməklə mükəlləf olduğum yeganə şey vəziyyətdən asılı 
olmayaraq, mənim doğru olduğunu düşündüyüm şeydir. 
“Korporasiyanın vicdanı yoxdur” deməklə tamamilə haq-
lıyıq5, amma vicdanlı insanlardan ibarət bir korporasiya 
vicdanlı korporasiyadır. Qanunlar insanları heç vaxt daha 
ədalətli etmir və qanuna hörmət etmək adı ilə təmiz niy-
yətli insanlar belə hər gün ədalətsizlik edirlər. Qanunlara 
kor-koranə tabe olmağın ümumi və təbii nəticəsi olaraq siz 
əsgərlərin, polkovniklərin, kapitanların, mayorların, leyte-
nantların, barıt daşıyanların və ordudakı digər hər kəsin 
heyranedici ardıcıllıqla sıralanıb təpələrdən və dərələrdən 
aşaraq müharibəyə yürüməklərini görə bilərsiniz; öz ira-

5. Bu sözlər ingilis hüquqşünas Ser Eduard Kok (1552-1634) tərəfindən 
məşhur 1612-ci il hüquqi qərarında deyilib.

dələrinin əksinə, - yox, yox –  öz sağlam düşüncələrinin 
və vicdanlarının əksinə olması müharibəyə getməklərini 
çətinləşdirir və ürək döyüntüsünü artırır. Bəzilərinin daxil 
olduqları bu işin lənətli olduğuna dair heç bir şübhələri 
yoxdur, onlar hamısı sülh tərəfdarıdırlar. Bəs indi onlar nə-
dirlər? Ümumiyyətlə, insandırlarmı? Yoxsa iqtidarda olan 
bir neçə vicdansız adamın xidmətindəki yeriyən kiçik qa-
lacıqlar və silah anbarları? Dəniz Donanması Tərsanəsinə 
gedib Amerikan hökumətinin yetişdirdiyi, ya da qara cadu 
ilə ərsəyə gətirdiyi dənizçini izləyin, bu adam insanlığı xa-
tırladan bir kölgə, ayaqüstə duran ölüdür və artıq demək 
olar ki, dəfni müşayiət edənlərin silahları altında basdırı-
lıbdır. Bəlkə də baxmayaraq ki, 

“Nə dəf çalındı, nə də dəfn təbili,
Təlaşla daşınarkən qalaya cəsədi.
Vida atışı etmədi tək bir əsgər
Basdırdığımız yerdə qəhrəman şəhidi.”6 

İnsanlar kütlə halında dövlətə insan kimi yox, öz bə-
dənləri ilə robot kimi xidmət edir. Onlar daimi [mühari-
bəyə hazır] ordu, milis, qazamatçı, qalabəyi, üsyanları bas-
dıran dəstələrdirlər və s. Bir çox hallarda mühakimə etmək 
və mənəviyyata görə davranmağa icazə yoxdur; amma bu 
insanlar özlərini taxta, torpaq və daş yerinə qoyurlar; taxta 
adamı bəlkə də elə istehsal etmək olar ki, o məqsədə xidmət 
etsin. Bu əmrlər bir insana müqəvvadan, ya da zir-zibildən 
artıq dəyər vermir. Onların yalnız atlar və itlər qədər dəyə-
ri var. Lakin əksər hallarda yaxşı vətəndaş hesab edilən-
lər də belədirlər. Digərləri - əksər deputatlar, siyasətçilər, 

6. İrland şair Çarlz Uolfun “Ser Con Morun Korunnada Dəfni” şeirin-
dən. Toro bu mahnını oxumağı sevirdi.

hüquqşünaslar, nazirlər və rütbəlilər kimi – dövlətə başları 
ilə xidmət edirlər və nadir hallarda əxlaqı əsas götürdüklə-
ri üçün, onlar özləri də bilmədən Tanrı əvəzinə şeytana da 
xidmət edə bilərlər. Çox azı – qəhrəmanlar, vətənpərvər-
lər, şəhidlər, sözün əsl mənasında reformistlər və insanlar 
kimi – dövlətə həm də öv vicdanları ilə xidmət edirlər və 
beləliklə də çox hallarda dövlətə müqavimət göstərirlər və 
dövlət də onlarla düşmən kimi rəftar edir. Ağıllı insan sa-
dəcə insan kimi faydalı ola bilər və “gil”ə çevrilib “külək-
dən qorunmaq üçün dəliyə girməyə”7 razı olmaqdansa, ən 
azından bu vəzifəni toz-torpağa həvalə edər:

“Mən dünyadakı hansısa dövlətə
Kiminsə malı olmaq üçün, 
Kiminsə altında ikinci dərəcəli insan, 
Ya da xidmətçi və alət kimi 
İstifadə edilmək üçün doğulmamışam.”8 

Özünü tamamilə həmvətənlərinə həsr edən insan onlara 
faydasız və eqoist kimi görünür, amma özünü qismən həsr 
edən isə onlara himayədar və xeyriyyəçi kimi görünür.

Bir insan bugünkü ABŞ hökuməti ilə necə davranma-
lıdır? Bu suala “bir insan alçalmadan bu hökumətlə əmək-
daşlıq edə bilməz” deyə cavab verirəm. Mən, bir anlıq da 
olsa, quldarlığın mövcud olduğu bir siyasi təşkilatı öz hö-
kumətim kimi qəbul edə bilmərəm. 

Hökumətin tiranlığı və səmərəsizliyi dözülməz və-
ziyyətə çatanda, bu hökumətə olan sədaqətdən imtina et-
mək və ona müqavmət göstərmək mənasına gələn inqilab 
hüququnu hər kəs tanıyır. Amma demək olar ki, hamı deyir 

7. Şekspirin “Hamlet”indən, 5.1.236-37.
8. Şekspirin “Kral Con”undan, 5.1.79-82.

ki, indiki vəziyyət elə deyil. Amma 1775-ci il İnqilabının 
elə bir vəziyyət olduğunu düşünürlər. Biri mənə desəydi 
ki, bu hökumət öz limanlarına gətirilən bəzi xarici malla-
ra vergi qoyduğu üçün pis hökumətdir, çox güman ki, bu 
məsələni böyütməzdim, çünki o xarici mallarsız da yaşa-
ya bilərəm. Hər bir mexanizmdə bəzi hissələr bir-birinə 
sürtünür və güman ki, bu baş verə biləcək çatışmazlıqla-
rı balanslaşdırmaq üçün yaxşı vasitədir. Hər halda bunu 
şişirtmək böyük bir səhvdir. Amma sürtünmələr özünün 
mexanizmini yaradanda və təzyiq ilə soyğun təşkilatlanan-
da, mən “gəlin daha bu mexanizmdən istifadə etməyək” 
deyirəm. Başqa sözlə desək, bir millətin əhalisinin altıda 
biri azadlıq üçün mühacirət etmiş qullardırsa və bütün ölkə 
haqsız yerə xarici ordu tərəfindən dağıdılaraq işğal edilib 
hərbi qanunlarla idarə edilirsə, məncə, vicdanlı insanların 
üsyan edərək inqilab etmək vaxtı gəlib çatıb. Bu vəzifəni 
daha da zəruri edən işğal edilən ölkənin bizimki olması 
yox, işğalçı ordunun bizimki olmasıdır.

Paley öz kitabının “Mülki Hökumətə Tabe Olmaq Öh-
dəliyi”9 bölməsində bütün mülki öhdəlikləri mənafe və 
əlverişlilik nöqteyi-nəzərindən həll edir və davam edərək 
deyir ki, “bütün cəmiyyətin maraqları tələb etdiyi müd-
dətcə, yəni mövcud hökumət ictimai narahatçılıq yaratma-
dan müqavimət göstərilə, ya da dəyişdirilə bilmirsə, artıq 
mövcud hökumətə tabe olmaq Tanrının əmridir. Bu prinsip 
qəbul edilirsə, hər bir xüsusi müqavimət halında ədalət, 
bir tərəfdən müqavimətin səbəb olacağı təhlükə və zərə-
rin, digər tərəfdən isə problemi həll etmək ehtimalını və 

9. Uilliam Paleyin “Əxlaq və Siyasi Fəlsəfənin Prinsipləri” (1785) ki-
tabındakı bu bölmənin dəqiq adı “Mülki Hökumətə Tabe Olmaq Öh-
dəliyinin İzahı” adlanır. İngilis teoloq və moralisti olan Paleyin (1743-
1805) bu kitabı Toronun Harvarddakı dərslik kitablarından biri idi.



44

müqavimətin xərcini hesablamaq səviyyəsinə endirilir.” 
Bununla da Paley deyir ki, belə vəziyyətlərdə hər kəs özü 
üçün hökm verəcək. Amma Paley mənafe və əlverişlilik 
qaydalarının tətbiq edilə bilinməyəcəyi halları heç vaxt 
nəzərə almayıb; o hallarda ki, xalq və eyni zamanda fərd-
lər nəyin bahasına olursa-olsun, əladətin tələblərinə uyma-
lıdır. Əgər mən boğulan bir adamın taxtasını əlindən qol 
gücünə ədalətsizcə alsam, özümün boğulacağıma baxma-
yaraq taxtanı ona qaytarmalıyam.10 Bu davranış, Paleyə 
görə, uyğunsuz olardı. Amma belə bir yolla öz həyatını 
xilas edən insan, əslində uduzandır.11 Xalq özünün xalq 
olaraq mövcudluğuna son qoysa belə, qul saxlamaqdan və 
Meksika ilə müharibədən əl çəkməlidir.

Praktikada xalq Paleylə razılaşır, amma hazırkı böh-
randa Massaçusetsin, həqiqətən də, doğru etdiyini dü-
şünən var?

“Zərbaf geyinmiş bir fahişə,
Ətəyini tutsunlar deyə ruhu ilə sürünür çirkab içində.”12 

Praktiki olaraq, Massaçusetsdəki reforma müxaliflik 
edənlər Cənubdakı yüz min siyasətçi yox, insanlıqdan çox 
ticarət və kənd təsərrufatı ilə maraqlanan, qullara və Mek-
sikaya nəyin bahasına olursa olsun, ədalətli davranmağa 
hazır olmayan buradakı yüz min tacir və fermerdir.13 Mən 
uzaqdakı düşmənlərlə yox, yaxınımda, evdəki düşmənlərlə 
savaşıram; yaxındakılar uzaqdakılarla əməkdaşlıq edirlər 
və onların əməkdaşlığı olmadan uzaqdakılar təsirsir olar-

10. Situasional etikada Siseron (e.ə. 106-e.ə. 43) tərəfindən “De Offi-
ciis” 3-də qeyd edilən problem. Toro bu əsəri Harvardda oxumuşdu.
11. Matta 10.39; Luka 9.24.
12. Siril Torner (1575-1626), “Qisasçının Tragediyası” 3.4.
13. Toro burada Cənub ştatlarındakı pambıq becərənlər ilə, Şimal  
ştatlarındakı gəmiçi və istehsalçıların iqtisadi müttəfiqliyinə işarə edir.

dı. Biz öyrəşmişik deyək ki, insan kütləvi hazırlıqsızdır, 
amma inkişaf astadır, çünki azlıq heç də çoxluqdan maddi 
olaraq daha yaxşı və ağıllı deyil. Çoxluğun sənin qədər 
yaxşı olması elə də vacib deyil, ya da, düşünməməliyik ki, 
haradasa mütləq bir yaxşılıq var; çünki bir az maya bütün 
xəmiri mayalamağa bəs edəcək.14 Quldarlığa və mühari-
bəyə qarşı olan minlərlə insan var ki, onları dayandırmaq 
üçün effektiv olaraq heç bir şey etməyiblər; Vaşinqtonun 
və Franklinin uşaqları olduqları üçün özləri ilə fəxr edir-
lər, əllərini ciblərinə salıb oturublar və nə etmək lazım ol-
duğunu bilmədiklərini deyib heç nə etmirlər; hətta azad-
lıq məsələsini də azad ticarətə görə təxirə salırlar və şam 
yeməyindən sonra hazırkı bazar qiymətlərini Meksikadan 
olan son məsləhətlərlə birgə oxuyurlar, ya da oxuyarkən 
yatıb qalırlar. Bugün şərəfli insanın və vətənpərvərin ba-
zar qiyməti nədir? Tərəddüd edirlər, peşman olurlar, bəzən 
də ərizə yazırlar, amma ciddi təsirə malik heç nə etmirlər. 
Başqalarının bu bəlalara bir əlac qılmağını yaxşı niyyətlə 
gözyələcəklər ki, peşman olmaq məcburiyyətində qalma-
sınlar. Ən yaxşı halda, haqlı olana ucuz bir səs verib on-
ların yanından keçəndə Tanrı sənə kömək olsun deyirlər. 
Fəzilətli bir insana qarşı doqquz yüz doxsan doqquz fəzilət 
hamisi var. Amma bir şeyin həqiqi ustası ilə münasibət 
qurmaq onun müvəqqəti bələdçisi ilə münasibət qurmaq-
dan daha asandır.

Səs vermək dama və nərd kimi bir növ oyundur; bir 
qədər əxlaqi çalar əlavə edilmiş, yalnış və doğru ilə, əxlaqi 
məsələlərlə oynalılan oyun, təbii olaraq mərc də onu müşa-
yiət edir. Seçicinin xarakteri prosesə daxil edilmir. Səsimi 
verdim, təxmin edirəm ki, doğru qərar vermişəm, amma 
bu doğrunun qalib gəlməsi məni elə də maraqlandırmır. 

14. Korinflilərə 1-ci məktub, 5.6.

Bu qərarı çoxluğa buraxmağa razıyam. Çoxluğun məsu-
liyyəti, bu səbəblə də, heç vaxt məqsəd naminə mənafe 
güdməkdən o tərəfə keçmir. Hətta doğruya səs vermək 
də doğru üçün heç bir şey etməməkdir. Bu sadəcə doğru-
nun qalib gəlməsinə olan arzunun susqun formada ifadə 
edilməsidir. Ağıllı insan nə doğrunu şansın mərhəmətinə 
buraxar, nə də onun çoxluğun gücü ilə qalib gəlməsini ar-
zulayar. İnsan kütlələrinin hərəkətində çox az fəzilət var. 
Çoxluq, nəhayət ki, quldarlığın ləğvinə səs verəndə bunu 
ya artıq quldarlıqla maraqlanmadıqları üçün, ya da onların 
səsi ilə azad edilə biləcək çox az qul qaldığı üçün edər. 
Onda qul kimi qalan ancaq özləri olacaq.Yalnız öz səsi ilə 
öz azadlığını təsdiq edənlərin səsi quldarlığın ləğvini tez-
ləşdirə bilər.

Eşitdim ki, Baltimorda,15 ya da başqa bir yerdə baş 
redaktorlardan və peşəkar siyasətçilərdən ibarət bir kon-
vensiya yığışıb prezidentliyə namizəd seçəcəklər, amma 
düşünürəm ki, onların verəcəkləri qərarın hər hansısa bir 
müstəqil, ağlllı və hörmətli insana xeyri yoxdur. Lakin 
buna baxmayaraq, [müstəqil, ağıllı və hörmətli] insanın 
hikmətindən və dürüstlüyündən faydalanmayaq? Müstəqil 
səslərə etibar edə bilmərik? Ölkədə konvensiyada iştirak 
etməyən çoxlu insan yoxdur? Amma yox, ölkənin ondan 
ümidini kəsməyə daha çox səbəbi olduğu halda, hörmətli 
adlandırılan insanın dərhal öz mövqeyindən çəkilib ölkə-
dən ümidini kəsdiyini görürəm. O, dərhal namizədlərdən 
birini qəbul edib özünün demoqoqun məqsədləri üçün isti-
fadə edilməyə hazır olduğunu sübut edir. Onun səsi heç bir 
prinsipi olmayan bir əcnəbinin, ya da səsi alınmış yerlinin 
səsindən fərqsizdir. Kaş insan kimi insan ola, ya da qon-

15. Demokratlar Partiyasının konvensiyası 1848-ci ilin may ayında 
Baltimor şəhərində keçirilmişdi. 

şumun dediyi kimi, kürəyində əlini keçirə bilməyəcəyin 
sümüyü olan bir insan! Bizim statistikamız yanlışdır: əha-
linin sayını çox göstərir. Bu ölkədə min kvadrat milə neçə 
adam düşür? Bəlkə bir. Amerika insanları burada məskun-
laşmağa həvəsləndirmir? Amerikalılar Qəribə Dostluq sə-
viyyəsinə endilər – onları bir yerdə yığışmaq vərdişlərin-
dən və özü-özlərinə yetən sevinc və zəkadan açıq-aşkar 
məhrum olmaları xüsusiyyətlərindən tanıya bilərsiniz; on-
ların dünyaya gəlməkdəki əsas başlıca məqsədi kasıbxa-
naların təmir edildiyini görmək və qanun qarşısında kişi-
lik paltarını16 geyməzdən əvvəl, gələcəkdə dul və yetim 
qala biləcək olanlara pul yığmaqdır; qısası, belə adamlar 
öləndən sonra onları layiqincə dəfn edəcəyinə söz verən 
Qarşılıqlı Sığorta şirkətinin köməyi ilə yaşamağı seçirlər.

Sözsüz ki, özünü hansısa, hətta ən böyük haqsızlığın 
aradan qaldırılmasına həsr etmək heç bir kəsin borcu de-
yil; fərd özünü məşğul edən başqa işlərlərlə də maraqlana 
bilər, amma ən azından haqsızlığa əlini bulamamaq və o 
barədə fikirləşməsə də, haqsızlığa praktiki olaraq dəstək 
verməmək fərdin borcudur. Əgər mən özümü başqa işlərə 
və düşüncələrə həsr etsəm, ən azından birinci növbədə 
baxmalıyam ki, bu işləri başqasının boynunda oturaraq et-
mirəm. İlk olaraq həmin adamı sərbəst buraxmalıyam ki, 
o da öz düşüncələrinin və maraqlarının arxasınca gedə bil-
sin. Görün necə də böyük uyğunsuzluqlara dözüm göstəri-
lir. Bəzi həmvətənlərimin mənə “istərdim onlar mənə qul-
ların üsyanını basdırmağı, ya da Meksikaya yürüş etməyi 

16. Kişilik paltarını geymək Romada on dörd yaşına çatmış oğlan uşaq-
larına icazə verilirdi. Müstəqil Qəribə Dostluq Orderi (The Independent 
Order of Old Fellows) xeyirxah qardaşlıq cəmiyyəti idi və burada Toro 
tərəfindən adı satirik məna daşıdığı üçün seçilmişdi. Toroya görə, orta 
statistik amerikan individualist, səmimi qardaş yox, konformist idi.



48

əmr etsin, gör əmrlərinə tabe olardım, ya yox!” deyirlər, 
amma həmin bu adamların hər biri bu əmrlərə ya birbaşa 
öz sədaqətləri ilə tabe oldu, ya da öz yerlərinə pul verərək 
başqasını göndərdi. Ədalətsiz müharibədə döyüşməkdən 
imtina edən əsgərləri alqışlayanlar bu mübaribəni aparan 
ədalətsiz hökumətə dayaq verməyi rədd etməyənlərdir; 
əsgər onu alqışlayanların hərəkətlərinə və hakimiyyətinə 
məhəl qoymaz və heçə sayar; dövlət günaha batanda özü-
nün əvəzinə qamçılamağa başqasını tapdığı üçün peşman-
dır, amma bir anlıq da olsa günahdan imtina etmədiyi üçün 
peşman deyil. Buna görə də “Asayiş və Sivil Hökumət” 
adı altında biz hamımız ən azından öz alçaqlığımıza hör-
mət etmək və dəstək vermək məcburiyyətində qalırıq. Gü-
nahın ilk qızartısından sonra vecsizlik gəlir; günah əxlaq-
sızlıqdan (immoral) qeyri-əxlaqa (amoral) çevrilir və öz 
qurduğumuz həyatda heç də lazımsız görülmür. 

Ən böyük və ən geniş yayılmış xətanı davam etdirmək 
üçün təmənnasız fəzilət gərəkdir. Vətənpərvərlik fəzilə-
tinə qarşı yönəldilmiş yüngül tənbehə zadəganlar daha 
çox məruz qalmalıdır. Bir tərəfdən hökumətin xarakterini 
və gördüyü işləri tənqid edib, digər tərəfdən dövlətdən sə-
daqətini və dəstəyini əsirgəməyənlər, sözsüz ki, onun ən 
vicdanlı dəstəkçiləridir və əksər hallarda reform qarşısın-
dakı ən böyük maneəni də onlar təşkil edirlər. Bəziləri Bir-
liyi dağıtmaq və prezidentin tələblərini rədd etməsi üçün 
dövlətə ərizə yazıb imza toplayır. Onlar birliyi niyə özləri 
dağıtmır – özləri və dövlət arasındakı birliyi – və onlar 
niyə dövlətin xəzinəsinə vergi ödəməkdən imtina etmir-
lər? Dövlətin Birlik ilə olan münasibəti onların dövlət ilə 
olan münasibəti ilə eyni deyil ki? Özlərini dövlətə qarşı 
müqavimət göstərməkdən yayındıran səbəblər ilə dövləti 
Birliyə qarşı müqavimət göstərməkdən yayındıran səbəb-
lər eyni deyil ki?

İnsan necə sadəcə bir fikir sahibi olmaqla kifayətlənib, 
ondan həzz alar axı? Özünə qarşı ədalətsiz rəftarın olduğu-
nu düşünürsə, öz fikirlərində əyləncəli nəsə var ki? Əgər 
qonşunuz sizə bircə dollar kələk gəlsə, siz nə aldadıldığı-
nızın fərqində olmaqla, nə aldadıldığınızı deməklə, nə də 
qonşunuza sizi aldatdığına dair ərizə yazaraq, ondan pulu 
geri qaytarmasını istəməklə kifayətlənmərsiniz, dərhal ef-
fektiv addımlar atıb bütün pulunuzu geri qaytarmağa və bir 
daha aldadılmamağa çalışarsınız. Prinsiplərə əsasən hərəkət 
etmək, doğru olanın dərk və icra edilməsi şeyləri və mü-
nasibətləri dəyişdirir; bu mahiyyət etibarilə inqilabidir və 
özündən əvvəlki sistemlə ayaqlaşmır. Bu sadəcə dövlətləri 
və kilsələri yox, həm də ailələri ayırır; fərdi də ayırır, onun 
içindəki şeytani tərəfi müqəddəs olandan ayırır. 

Ədalətsiz qanunlar mövcuddur. Onlara boyun əy-
məyə razı olmalıyıq, yoxsa onları dəyişdirməyə çalışıb 
uğur qazanana qədər onlara boyun əyməliyik, yoxsa 
həmin qanunları dərhal tapdamalıyıq? Bizimki kimi hö-
kumət altında yaşayan insanlar, əksər hallarda elə düşü-
nür ki, onlar xalqın əksəriyyətini qanunları dəyişdirməyə 
inandırana kimi, həmin qanunlara itaət etməlidirlər. On-
lar düşünürlər ki, əgər müqavimət göstərsələr, nəticə in-
dikindən daha da pis olacaq. Amma nəticənin, ya da tək-
lif edilən dəyişikliyin indiki dərddən daha da pis olması 
elə hökumətin özünün günahıdır. Hökumət əlacı (refor-
mu) daha pis vəziyyətə gətirir. Hökumət niyə reformu 
qabaqlayıb onu təmin etməyə uyğun deyil? Niyə ağıllı 
azlığa dəyər vermir? Niyə zədələnməmiş ağlayıb müqa-
vimət göstərir? Niyə vətəndaşlarını daima diqqətli olub 
hökumətin səhvlərini tapmağa və daha yaxşısını etməyə 
təşviq etmir? Niyə hökumət həmişə İsa Məsihi çarmıxa 
çəkir, Kopernik və Lüteri17 dindən xaric edir, Vaşinqton 
və Franklini üsyankar adlandırır?

Demək olar ki, hökumətin düşünülmüş və praktiki for-
mada öz gücündən imtina etməsi hökumət tərəfindən işlə-
nilməmiş yeganə cinayətdir; əks halda bu cinayətin dəqiq 
və uyğun cəzası da müəyyən edilərdi. Əgər mülkü olma-
yan adam cəmi bircə dəfə dövlət üçün doqquz şillinq18 qa-
zanmaqdan imtina etsə, mənim bildiyim heç bir qanunla 
məhdudlaşdırılmayan və sadəcə onu mühakimə edənlərin 
müəyyən etdiyi bir müddətcə həbs edilir, amma o, döv-
lətdən doxsan dəfə doqquz şillinq oğurlasa, qısa müddət 
ərzində azadlığa buraxılar. 

Əgər ədalətsizlik dövlət mexanizmindəki zəruri sür-
tünmələrdən biridirsə, onda qoyun davam etsin, bəlkə 
haranısa düzləşdirər – sözsüz ki, mexanizm köhnələcək. 
Əgər ədalətsizliyin özünəməxsus yayı, çarxı, kəndiri və 
pedalı varsa, bəlkə o zaman reformun indikindən daha da 
pis olması ehtimalını nəzərə almaq olar. Amma əgər bu 
mexanizm sizdən başqasına qarşı törədilmiş ədalətsiz-
liyə vasitəçi olmağı tələb edirsə, onda “qanunu pozun” 
deyirəm! Qoy sizin həyatınız mexanizmi dayandıracaq 
əks-sürtünmə olsun. Mütləq surətdə etməli olduğum şey 
qınadığım səhvə yönəlməməkdir.

Problemləri həll etmək üçün dövlətin təqdim etdiyi 
yolları seçməyi rədd edirəm. Həmin yollar çox vaxt apa-
rır və insanın həyatı keçib gedir. Mənim görməli başqa 

17. Toro burada yeni həqiqətləri elan edənlərə işarə edir. Yeni ast-
ronmiya sistemi haqqında öz kitabını nəşr etdikdən bir müddət sonra 
ölmüş polyak astronom olan Kopernik (1473-1543) Katolik Kilsəsi 
tərəfindən yazılarına görə xaric edilmişdi. Protestant Reformasiyası-
nın alman lideri olan Martin Lüter (1483-1546) də Katolik Kilsəsin-
dən xaric edilmişdi.
18. Yetkin kişi vətəndaş üzərinə qoyulan verginin miqdarı 1.50 dol-
lar idi. Bugünün valyuta dəyəri ilə müqayisə etsək, gərək bu məbləği 
dəfələrlə özünə vuraq.

işlərim var. Bu dünyaya başlıca olaraq dünyanı gözəl 
yaşamalı yerə çevirmək üçün yox, yaxşı da olsa, pis də 
olsa, yaşamaq üçün gəlmişəm. İnsan hər şeyi etmək məc-
buriyyətində deyil, sadəcə nəsə etməlidir; və hər şeyi edə 
bilmirsə, bu o demək deyil ki, nəsə pis bir şey etsin. Qu-
bernator, ya da deputatlar mənə ərizə verməkdə nə qədər 
məsuldurlarsa, mən də onlara ərizə verməkdə o qədər mə-
sulam; və onlar mənim ərizədə qeyd etdiyim tələbimi eşit-
məsələr, onda mən nə etməliyəm? Bu vəziyyətdə dövlət 
heç bir çıxış yolu təqdim etmir; onun elə Konstitusiyası-
nın özü problemdir. Bu iddia çox sərt, inadkar və barışmaz 
görünə bilər; lakin yalnız qədirbilən və layiq olan ruhlara 
qarşı çox mehribanlıqla və düşüncəli davranılar. Bütün də-
yişikliklər müsbətə doğrudur, bədəni qıvrandıran doğum 
və ölüm kimi.

Heç bir tərəddüd etmədən deyirəm ki, özünə aboli-
sionist deyənlər Massaçusets hökumətindən dərhal həm 
maddi, həm də mənəvi dəstəklərini geri çəkməli və çoxluq 
olub onun vasitəsi ilə üstün olana kimi də gözləməməli-
dirlər. Məncə Tanrının onların tərəfində olması kifayətdir, 
digərini gözləməklərinə də ehtiyac yoxdur. Əlavə olaraq, 
qonşularından daha haqlı olan hər bir kəs özlüyündə artıq 
bir çoxluq təşkil edir.19 

Mən Amerika hökuməti, ya da onun təmsilcisi olan 
Ştat hökuməti ilə birbaşa il ərzində cəmi bir dəfə üz-üzə 
gəlirəm – yəni vergi məmuru ilə görüşürəm. Mənim vəziy-
yətimdə olan adamın hökumətlə yeganə görüşmək forması 
budur; və sonra hökumət çox aydın şəkildə “Tanı Məni” 
deyir. O zaman, bu hökumətin səviyyəsinə çatıb ona bəs-
lədiyin çox az məmnuniyyəti və sevgini dilə gətirməyin 

19. Con Noks (1505 – 1572) şotland dini reformist, deyib ki, “Tanrı-
nın yanında olduğu insan həmişə çoxluqdur.”

ən sadə, ən kəsərli və hazırkı şəraitdə ən əvəzedilməz yolu 
ona məhəl qoymamaqdır. Əlaqə saxlamalı olduğum ye-
ganə adam vergi məmuru olan mülki qonşumdur20 – nəticə 
etibari ilə mən kağızla, sənədlə yox, insanlarla mübahisə 
edirəm – və hökumətin təmsilçisi olmağı o özü könüllü 
seçib. Hökumətin məmuru və ya insan kimi nə olduğunu 
və nə etdiyini mənə, hörmət etdiyi öz qonşusuna, xoşniy-
yətli insan və qonşu kimi, yoxsa asayişi pozan manyak və 
xuliqan kimi rəftar etməyi nəzərə almaq məcburiyyətində 
qalmamış necə biləcək? Həmçinin, öz hərəkətinə müva-
fiq qaydada, bu maneənin öhdəsindən qonşuluğa uyğun 
formada, kobudluq və zorakılıq etmədən gəlib-gəlməmək 
arasında da seçim etməyə məcbur olacaq. Çox yaxşı bi-
lirəm ki, əgər min, yüz, ya da on – lap belə bir VİCDANLI 
adam bu Massaçusets ştatında qul saxlamağı dayandırıb, 
bu ortaqlıqdan imtina etsə və bu hərəkətinə görə ştat tərə-
findən həbs edilsə, Amerikada quldarlıq ləğv edilər. Baş-
lanğıcın nə qədər kiçik olmağının fərqi yoxdur: bir dəfə 
yaxşı edilən şey həmişəlik edilibdir. Amma bu mövzuda 
daha çox danışmağı sevirik, halbuki, bu bizim missiya-
mızdır. Reformu dəstəkləyən çoxlu qəzetlər var, amma 
bircə adam da yoxdur. Məsləhət Şurasında insan haqları 
məsələsini həll etmək üçün günlərini həsr edəcək olan mə-
nim mötəbər qonşum, dövlətin səfiri21, Karolina həbsxa-
naları tərəfindən özünü təhdid altında hiss etmək əvəzinə, 
quldarlığın günahını qardaş ştata [Karolina Ştatına, tərc.] 
soxuşdura bilməkdən ötürü böyük narahatlıq keçirən Mas-

20. Sam Staples, bəzən səyahətləri zamanı Toroya kömək etmişdi.
21. Samuel Hoar (1778-1856) yerli massaçusetsli siyasətçi. O, 1844-
cü ildə Massaçusetsdən olan həbs edilmiş qaradərili dənizçinin adın-
dan vəsatət qaldırdığı üçün Çarleston şəhərindən (Cənubi Karolina) 
qovulmuşdu.

saçusets Ştatında – baxmayaraq ki, hazırda Massaçusets 
Karolina ilə mübahisə səbəbi olaraq sadəcə qonaqpəqvər-
liyə sığmayan davranışları əsas alır – həbsxanada yatsay-
dı, Konqres bu məsələni tamamilə növbəti qış sessiyasına 
təxirə salmazdı.

İnsanları haqsız yerə həbs edən hökumət altında ədalət-
li insanın yeri həbsxanadır. Bugün Massaçusetsin azad və 
ruhdan düşməmiş insanlara təmin etdiyi yeganə yer həb-
sxanalardır, bu insanların öz prinsipləri ilə özlərini kənara 
atdığı kimi, ştat da onları həbs etməklə özündən kənara 
atır. Həbsxana ağasından qaçmış qaradərili qulun, şərti 
azadlığa buraxılmış meksikalı məhkumun və öz xalqına/
irqinə qarşı edilən haqsızlıqların hesabını soruşmağa gəl-
miş hinduların prinsipli insanları tapa biləcəyi yerdir; döv-
lətin öz yanında yox, özünə müxalif olanları yerləşdirdiyi 
ayrı, amma daha azad və şərəfli yerdir həbsxana – quldar 
dövlətdə azad insanın şərəflə yaşaya biləcəyi yeganə yer. 
Əgər kimsə həbsxanada özlərinin təsir gücünün itəcəyi-
ni və onların səsinin artıq dövlətin qulağını deşəcəyini, 
onların həbsxana divarları arasında əvvəlki kimi dövlətə 
düşmən ola bilməyəcəklərini düşünürsə, onlar nə həqiqə-
tin yalandan nə qədər güclü olduğunu, nə də öz həyatında 
azacıq haqsızlıq görmüş birinin haqsızlığa qarşı nə qədər 
effektiv və fərasətlə döyüşə biləcəyini bilmirlər. Seçkidə 
bütün səsini ver, sadəcə kağız parçasını yox, bütün təsirini 
göstər. Çoxluqla razılaşan azlıq təsirsizdir; bu vəziyyətdə 
o heç azlıq da deyil; amma azlıq bütün gücü ilə tıxanma 
yaradanda ona müqavimət göstərmək mümkünsüzdür. 
Əgər bütün ədalətli insanları həbsxanada saxlamağa alter-
nativ müharibə və quldarlıqdan əl çəkməkdirsə, dövlətin 
hansını seçəcəyi barəsində tərəddüd etməyək (yəni ki, elə 
quldarlığı seçəcək). Əgər bu il min adam vergi verməsə, 
bu dövlətin addımlarına qarşı zorakı və qanlı addım olma-
yacaq, amma əgər vergini verməyə davam etsələr, onda 

dövlətin cinayət törətməsinə və günahsız insanları qətlə 
yetirməsinə şərait yaratmış olacaqlar. Bu əslində dinc inqi-
labın tərifidir, təbii ki, əgər elə bir şey mümkündürsə. Əgər 
vergi məmuru, ya da başqa bir dövlət məmuru, əvvəlki bi-
rinin soruşduğu kimi, məndən “Bəs mən nə edəcəyəm?” 
deyə soruşsa, mənim cavabım “Əgər həqiqətən nəsə et-
mək istəyirsənsə, istefa ver” olar. Vətəndaş qanunlara tabe 
olmağı rədd etsə və məmur öz vəzifəsindən istefa versə, 
onda inqilab həyata keçir. Amma elə hesab edək ki, mütləq 
qan axmalıdır. Məgər vicdan yaralananda da bir növ qan 
axmış olmur? Bu yara ilə insanın əsl insanlığı və ölümsüz-
lüyü axıb gedir və insan sonsuz ölümə qədər qanayır. Mən 
bu qanın indi axdığını görürəm.

Mən qanunu pozanların mülkünü müsadirə etmək 
əvəzinə, onların həbsə atılmasını müşahidə etmişəm – əs-
lində ikisi də eyni məqsədə xidmət edir – çünki öz təbii 
hüquqlarını müdafiə edən və nəticə etibarilə korrupsiya-
laşmış dövlətə ən böyük təhlükə yaradan adamlar adətən 
mal-mülk yığmaq üçün çox vaxt sərf etmirlər. Belələrinə 
dövlət başqaları ilə müqayisədə çox az xidmət göstərir və 
çox cüzi vergi də belələrinə hədsiz dərəcədə çox görünür, 
ələlxüsus da gəlirlərini əl əməyi ilə qazanırlarsa. Əgər 
qətiyyən puldan istifadə etmədən yaşayan adam olsay-
dı, dövlət özü ondan pul tələb etməkdə tərəddüd edərdi. 
Amma varlı insan – yanlış bir müqayisə aparmayaq – hə-
mişə onu zənginləşdirən qurumlara satılıbdır. Tamamilə 
deyə bilərik ki, çox pul az fəzilət deməkdir; pul insan ilə 
onun əşyaları arasına girir və onun üçün həmin əşyaları 
alır; və sözsüz ki, pul qazanmaq da böyük fəzilət deyildir. 
Zəngin adam pulu olmasa cavab vermək məcburiyyətində 
qalacağı bir çox sualdan azad olur; digər tərəfdən pul çətin 
və lazımsız yeni bir sual yaradır, necə xərcləməli? Buna 
görə də həmin insanın əxlaqi təməlləri ayağının altından 
sürüşüb çıxır. Yaşamaq “vasitələrinin” artdığı qədər yaşa-

maq imkanları azalır. Varlı insanın öz fərdi mədəniyyəti 
üçün edə biləcəyi ən yaxşı şey kasıb vaxtlarında etmək 
istədiyi layihələri həyata keçirməyə cəhd etməsidir. İsa 
Məsih herodçulara öz şəraitlərinə uyğun cavab vermişdi. 
“Mənə xərac pulunu göstərin,” dedi – və biri cibindən bir 
qəpik çıxardı – Əgər üstündə Sezarın şəkli olan, Sezarın 
kəsdiyi və dəyərli etdiyi puldan istifadə edirsinizsə, yəni 
əgər siz dövlətin adamısınızsa [vətəndaşısınızsa, tərc.] və 
Sezarın hökumətinin üstünlüklərindən faydalanırsınızsa, 
onda Sezarın öz pulunun bir qismini özü tələb edəndə ona 
verin; “Sezarın haqqını Sezara verin və Tanrının olanı da 
Tanrıya verin.”22 – deyən İsa nəyin nə olduğu məsələsində 
qulaq asanlara heç bir kömək etmədi; onsuz da öyrənmək 
istəmirdilər.

Qonşularımdan ən azad olanları ilə söhbət edəndə 
dərk etdim ki, onlar məsələnin nə qədər əhəmiyyətli və 
ciddi olduğunu desələr və ictimai asayişin, əmin-amanlı-
ğın vacibliyindən dəm vursalar da, uzun sözü qısası, ha-
zırkı hökumətin himayəsi olmadan dolana bilməzlər və 
hökumətə itaətsizlik etsələr, bunun mülklərinə və ailələ-
rinə olan təsirindən də qorxurlar. Öz adımdan desəm, heç 
vaxt dövlətin himayəsi altında yaşadığımı düşünmək belə 
istəmərəm. Amma vergi qəbzini göstərəndə dövlətin ha-
kimiyyətini rədd etsəm, tezliklə bütün mülkümü əlimdən 
alıb israf edər və məni və uşaqlarımı da daima narahat 
edər. Çətindir. Bu bir insanın namuslu və eyni zamanda 
fiziki olaraq rahat yaşaya bilməsini mümkünsüz edir. Belə 
vəziyyətə mülk sahibi olmağa dəyməz, çünki şübhəsiz ki, 
tezliklə əlindən alınacaq. Bir yeri kirayəyə götürməli, ya 
da harasa icazəsiz girib yaşamalı, az miqdarda məhsul is-
tehsal edib tez yeməlisən. Öz içində yaşamalı və özünə 

22. Matta 22.16-21.

güvənməlisən, həmişə hər şeyə yenidən başlamağa hazır 
olmalı və çox işə qarışmamalısan. İnsan lap Türkiyədə də 
zəngin ola bilər, təbii ki, əgər Türkiyə hökumətinin yaxşı 
itaətkarı olsa. Konfutsi deyir ki, “Əgər dövlət məntiq prin-
sipləri ilə idarə edilsə, kasıblıq və səfalət utanc yeri olar. 
Əgər dövlət məntiq prinsipləri ilə idarə edilməsə, zəngin-
lik və hörmətli olmaq utanc yeri olar.23” Yox: uzaq bir cə-
nub limanında azadlığım təhlükədə olanda, Massaçusetsin 
himayəsini istəməsəm və ya təkcə ştat ərazisində sakit bir 
yerə sərmayə qoyub ev tikməyə razılıq verməsəm, onda 
Massaçusetsə tabe olmaqdan və onun mənim mülkümə 
və həyatıma olan iddiasından imtina edə bilərəm. Dövlətə 
itaətsizlik etdiyim üçün çəkəcəyim cəzalar, hər mənada, 
itaət etməkdən daha sərfəlidir. Bu vəziyyətdə elə hiss 
edərəm ki, daha az dəyərli imişəm.

Bir neçə il əvvəl dövlət kilsə adından mənimlə görüş-
dü və atamın getdiyi, mənimsə heç vaxt getmədiyim bir 
rahibin söhbətinə dəstək məqsədi ilə məndən pul istədi. 
“Ödə,” dedi, “ya da həbsə gir.” Ödəməyi rədd etdim. La-
kin, təəssüf ki, mənim yerimə başqası pulu ödədi. Başa 
düşmürəm, niyə rahibi dəstəkləmək üçün məktəb direk-
toru vergi verməlidir, amma məktəb direktorunu dəstək-
ləmək üçün rahib vergi verməməlidir; özü də mən heç 
dövlətin məktəb direktoru da deyiləm, mən özümü könül-
lü ianələrlə dolandırıram. Başa düşmürəm, niyə liseylər 
də kilsələr kimi vergi qəbzini təqdim edib dövlətin gücü 
ilə pul yığmamalıdır. Lakin bələdiyyə üzvlərinin xahişi ilə 
belə bir bəyanat hazırlamağa razı oldum: “Hər kəsə elan 
edilir ki, mən, Henri Toro, qoşulmadığım heç bir təşkilatın 
üzvü olmaq istəmirəm.” Sənədi şəhərin dəftərxanaçısına 
verdim, indi də sənəd ondadır. O kilsənin üzvü olmaq ar-

23. Konfutsi, Analektlər (Söhbətlər və Mühakimələr) 8.13.

zusunda olmadığımı öyrənən dövlət bir daha məndən kilsə 
vergisini tələb etmədi; amma əlavə etdi ki, həmin vaxtı 
mənim hansısa bir təşkilata üzv olduğumu güman etmək 
məcburiyyətində idi. Həmin təşkilatların adlarını bilsəy-
dim, heç vaxt qoşulmadığım həmin təşkilatlardan bir-bir 
çıxardım, amma onların hamısının siyahısını haradan ta-
pacağımı bilmirdim.

Altı ildir can vergisini24 ödəmirəm. Buna görə bir dəfə 
bir gecəlik həbs edildim25 və orada dayanıb iki-üç fit [60-
90 sm, tərc.] qalınlığında olan möhkəm daş divarları, bir 
fit qalınlığındakı taxta və dəmir qapını, işığı süzgəcdən 
keçirən dəmir qəfəsi nəzərdən keçirərkən, məni sadəcə ət, 
qan və sümükdən ibarət olan və həbs edilə biləcək bir əşya 
kimi görən bu qurumun axmaqlığına təəccüb edirdim. Ma-
raqlı idi, görəsən, dövlət ən yaxşı yolun məni həbs etmək 

24. Gəlirindən asılı olmayaraq hər bir yetkin şəxsdən alınan vergi. 
Toro düşünürdü ki, bu vergidən yığılan pul ilə hökumət ABŞ-Mek-
sika müharibəsini maliyyələşdirir və dövlətin apardığı bu işğalçı 
müharibəyə etiraz əlaməti olaraq hər bir vicdanlı vətəndaş dövlətə 
birbaşa və ya dolayı yolla heç bir kömək etməməlidir. Tarixçi Uilli-
am Keyn iddia edir ki, Toronun həbs edilməsi qanuni səhv ola bilər, 
çünki həmin vergi nə Massaçusets ştatı ilə, nə də federal hökumət ilə 
əlaqəli idi. Toronun ödəməyi rədd etdiyi vergi yerli vergi idi və Mek-
sika müharibəsinin maliyyələşdirilməsinə sərf edilmirdi. Həmçinin, 
Professor Keyn başqa bir mənbəyə, Ualter Hardinqə, istinad edərək 
əlavə edir ki, Massaçusets qanunlarına əsasən, yerli orqan Toronun 
mülkünü müsadirə edib onun borclarını ödəmək üçün istifadə edə 
bilərdi, amma ştat qanunları şəxsin adı çəkilən vergini ödəmədiyinə 
görə onun həbsini nəzərdə tutmur. “Bu qanunu pozan ilk şəxs Toro 
deyildi, 1843-cü ilin yanvarında onun dostu Alkott da eyni səbəbdən 
həbs edilmişdi. Toronun fərqləndirici xüsusiyyəti (...) onun həbsdən 
çıxmaq istəməməsi idi” (Cain, William E. A Historical Guide to Hen-
ry David Thoreau. Oxford University Press, 2000, səh. 36). (tərc.).
25. Dörd mərtəbəli binası olan Midlseks rayonu (The Middlesex 
County) həbsxanası, Konkord.

olduğunu yaxşıca düşünübmü və mənim xidmətlərimdən 
başqa heç cürə yararlanmağı ağlına gətirməyib? Gördüm 
ki, əgər mənimlə həmyerlilərim arasında daş divar varsa 
da, onlar mənim qədər azad olmaq üçün qarşılarındakı 
daha güclü divarı dırmaşmalı, ya da dağıtmalıdırlar. Bir 
an belə özümü məhdudlaşdırılmış hiss etmir və həbsxa-
na divarlarını israf edilmiş daş və sement kimi görürdüm. 
Özümü həmyerlilərim arasında vergisini ödəyən yeganə 
adam kimi hiss edirdim. Açıq-aşkar görünürdü ki, mənim-
lə necə rəftar etməli olduqlarını bilmirdilər, buna görə də 
özlərini çox kobud aparırdılar. Hər təhdiddə və hər tərif-
də kobud bir səhvə yol verirdilər: yeganə arzumun bu daş 
divarların digər tərəfinə keçmək olduğunu zənn edirdilər. 
Düşüncələrimin üzünə qapını necə də canfəşanlıqla bağ-
ladıqlarını görəndə gülməyə bilməzdim, çünki bu düşün-
cələrim heç bir icazə istəmədən və əngəl tanımadan onları 
izləməyə davam edirdi və həqiqətən təhlükəli olan təkcə 
bu düşüncələr idi. Mənə çata bilmədikləri üçün bədənimi 
cəzalandırmağa qərar vermişdilər; eynilə oğlan uşaqları 
kimi, kinli olduqları adama yaxın dura bilməyəndə, onun 
itinə əziyyət verirdilər. Dövlətin kəmağıl olduğunu gör-
düm, gümüş qaşıqları ilə oynayan yalnız bir qadın kimi 
qorxaq idi, dostunu düşmənindən ayıra bilmirdi və mən 
dövlətə olan bütün hörmətimi itirib ona heyfisləndim.

Beləliklə, dövlət bilərəkdən heç vaxt fərdin düşüncələ-
rinə və əxlaqi görüşlərinə müdaxilə etmir, yalnız onun bə-
dəninə və hisslərinə meydan oxuyur. Dövlətin üstünlüyü 
onun ağıl və şərəflə silahlanmağından yox, fiziki olaraq 
güclü olmağından irəli gəlir. Mən nəyəsə məcbur edilmək 
üçün doğulmamışam. Öz istədiyim kimi nəfəs alacağam. 
Gəlin görək kim daha güclüdür. Çoxluğun gücü nədir ki? 
Yalnız mənimkindən daha ali bir qanuna itaət edən kim-
sə məni nəyəsə məcbur edə bilər. Məni məcbur edirlər ki, 
onlar kimi olum. Bir fərdin kütlə tərəfindən bu və ya digər 

tərzdə yaşamaq üçün məcbur edildiyini hələ eşitməmişəm. 
Belə bir həyat, görəsən necə olardı? Mənə “Ya pulun, ya 
da canın” deyən bir hökumətlə qarşılaşanda, pulumu ona 
vermək üçün niyə tələsməliyəm ki? Ola bilər ki, hökumət 
iqtisadi olaraq çox çətin vəziyyətdədir və nə etməli oldu-
ğunu bilmir: bu halda heç bir kömək edə bilmərəm. Özü 
özünə kömək etməlidir; mənim etdiyim kimi. Zırıldama-
ğın mənası yoxdur. Cəmiyyətin mexanizminin uğurlu fəa-
liyyətindən mən məsul deyiləm. Mən mühəndisin oğlu da 
deyiləm. Mən dərk edirəm ki, bir palıd qozası ilə şabalıd 
yan-yana düşəndə, biri digərinə yer açmaq üçün hərəkətsiz 
qalmır, hər ikisi öz təbiət qanunlarına tabe olub – bəlkə 
biri digərinə kölgə salıb onu məhv edənə qədər – cücərir, 
böyüyür və inkişaf edir. Bitki öz təbiətinə uyğun yaşama-
sa, ölür; insan da həmçinin. 

Həbsxanadakı gecə kifayət qədər yeni və maraqlı idi. 
Mən içəri girəndə məhbuslar əyinlərindəki köynəklə qapı-
nın ağzında durub söhbət edir və axşam havasından həzz 
alırdılar. Amma nəzarətçi gəlib “Hə, uşaqlar. İçəri girmək 
vaxtıdır” deyəndə dağılışdılar və öz yerlərinə gedəndə 
dəhlizdə ayaq səslərini duydum. Nəzarətçi mənə otaq yol-
daşımı “əla yoldaş və ağıllı adam” kimi təqdim etdi. Qapı 
bağlanandan sonra otaq yoldaşım mənə papağımı haradan 
asa biləcəyimi göstərdi və buradakı məsələlər barədə mənə 
məlumat verdi. Otaqlar ayda bir dəfə təmiz silinir. Bizim 
otağımız ən təmiz, ən sadə mebellə yığılmış və yəqin ki, 
şəhərdəki evlərə ən çox oxşayan otaq idi. Təbii olaraq, 
mənim haradan gəldiyimi və nəyə görə həbsə düşdüyümü 
öyrənmək istəyirdi. Ona cavab verəndən sonra, mən də öz 
növbəmdə ondan nəyə görə bura düşdüyünü soruşdum. 
Təbii ki, təmiz adam olduğunu güman edirdim və söhbət-
ləşdikcə gördüm ki, həqiqətən düzgün insan imiş. “Niyə,” 
dedi, “məni bir anbarı yandırmaqda günahlandırırlar? Mən 
heç vaxt elə şey etməmişəm axı”. Belə təxmin etdim ki, iç-

kili halda yatmaq üçün anbara gedib, orada siqaret çəkən-
də də anbarı od tutub. Camaat arasında ağıllı adam kimi 
bilinirmiş, təxmini üç aydır burada məhkəməsinin baş tut-
masını gözləyir və ən azı bir bu qədər də gözləməli imiş. 
Amma bura xeyli öyrəşib, havayı verdikləri çörəkdən də 
razı imiş. Dediyinə görə də, onunla yaxşı rəftar edirmişlər. 

O bir pəncərənin yanında oturdu, mən də digəri-
nin. Başa düşdüm ki, bir adam burada uzun müddət qal-
sa, onun əsas işi elə pəncərədən çölə baxmaq olar. Qısa 
müddətdə otaqdakı bütün dini mətnləri oxudum, əvvəlki 
məhkumların qaçdıqları yerləri, pəncərə barmaqlıqlarının 
haradan kəsildiyini yoxladım və bu otaqda əvvəl yaşamış 
məhkumların hekayələrinə qulaq asdım. Hətta burada da 
həbsxana divarlarından kənarda heç vaxt eşidilməyən ta-
rix və qeybətlərin olduğunu gördüm. Yəqin ki, şəhərdə 
şeir yazılan yeganə ev bura idi: sətirlər kağızlara yazılıb 
məhbuslar arasında gəzir, amma heç vaxt nəşr edilmirdi. 
Həbsdən qaçmağa çalışan gənc məhbusların uzun şeirləri-
ni göstərdilər mənə. Qaça bilməyib tutulanda öz şeirlərini 
mahnı kimi oxuyub özlərindən qisas alıblar.

Onu bir daha görməyəcəyimdən qorxduğum üçün, 
otaq yoldaşımı əlimdən gəldiyi qədər çox danışdırmağa 
çalışırdım, amma çox keçməmiş mənə yatağımı göstərib 
yatdı, mənə də lampanı söndürmək qaldı.

Burada bir gecə qalmaq, heç vaxt getməyi fikirləşmə-
diyim bir uzaq ölkəyə səfər etmək kimi idi. Mənə elə gə-
lirdi ki, şəhərdəki saatın hər saat zəng çaldığını, ya da kən-
din axşam səslərini əvvəllər heç vaxt eşitməmişəm; çünki 
barmaqlıqlardan içəriyə açılan pəncərəni bağlamadan yat-
mışdıq. Sanki doğulduğum kəndi Orta Əsrlərin işığında 
görürdüm, bizim Konkordumuz Ren çayına dönmüşdü, 
cəngavərlərin və qəsrlərin görüntüsü gözümün qabağın-
dan keçirdi. Küçədən gələn səslər keçmiş şəhər camaatı-
nın səsləri idi. Qonşuluqdakı kənd mehmanxanasının mət-

bəxində baş verənlərə və deyilənlərə, istəmədən də olsa, 
şahid olmuşdum – bu mənim üçün tamam yeni və nadir bir 
təcrübə idi. Doğma şəhərimi daha yaxından görürdüm. Ta-
mamilə onun içində idim. Onun qurumlarını əvvəllər heç 
vaxt görməmişdim. Bu həbsxana da ona xas bir qurum idi, 
çünki bura qraflıq mərkəzi idi. Buranın sakinlərinin necə 
insanlar olduğunu başa düşürdüm artıq.

Səhər yeməyimiz dördbucaqlı formasındakı qab-
da qapının dəliyindən içəri qoyuldu, içində də bir fincan 
şokolad, qəhvəyi çörək və dəmir qaşıq. Boş qabları geri 
istəyəndə, mən təcrübəsiz olduğum üçün, artıq qalan çörə-
yimi sadəlövhcəsinə geri qaytarırdım, amma otaq yoldaşım 
cəld çörəyi əlimdən alıb onu nahar, ya da axşam yeməyi 
üçün saxlamalı olduğumu dedi. Yeməkdən bir qədər sonra 
həmişəki kimi qonşuluqdakı tarlaya ot biçməyə getdi və 
günortaya qədər də qayıtmayacaqdı. Ona görə də “yəqin 
ki, səni daha görməyəcəyəm” deyərək mənimlə sağollaşdı. 

Mən həbsdən çıxanda – kimsə işə qarışıb mənim ver-
gimi ödəmişdi – ümumi götürəndə çox şeyin dəyişmədi-
yini gördüm, yən, gənc olanda gedib saçı ağarmış halda 
qayıdan adamın müşahidə etdiyi qədər kəskin dəyişik-
liklər yox idi. Buna baxmayaraq, bir dəyişiklik gözümə 
dəydi – şəhər, dövlət və rayon dəyişmişdi və bu zamanın 
təsirindən daha böyük bir dəyişiklik idi. Məskunu oldu-
ğun dövləti daha yaxından görürdüm. Birgə yaşadığım 
insanlara yaxşı qonşu və dost kimi hansı dərəcədə inana 
biləcəyimi gördüm; ancaq yaxşı gün dostları olduqlarını; 
özlərinə doğru olanı etməyi məqsəd qoymadıqlarını; öz 
xurafatları və mövhumatları ilə çinlilər və malaylar kimi 
məndən fərqli soya mənsub olduqlarını; nəinki insanlıq 
üçün, heç malları üçün də nəyisə qurban vermək naminə 
bir riskə girmək istəmədiklərini; hər şeydən əvvəl, heç də 
alicənab olmadıqlarını və oğru ilə eynilə oğrunun onlara 
etdiyi kimi rəftar etdiklərini gördüm. Və bütün bunlara 

baxmayaraq, kənardan özlərinə bir imic yaradıb bir-iki 
dua etməklə, özlərinin dümdüz, amma faydasız yolların-
da gəzərək öz ruhlarını xilas edəcəklərinə ümid edirdilər. 
Bəlkə də qonşularımı çox sərt ittiham edirəm, amma, 
məncə, əksərinin kənddə həbsxana adlı qurumun oldu-
ğundan heç xəbəri də yoxdur.

Əvvəl bizim kənddə adət idi ki, camaata borcu olan 
kasıb biri həbsdən çıxanda, tanışları onu salamlayanda, 
həbsxana pəncərəsinə bənzətmək üçün barmaqlarını göz-
lərinə tutaraq ona baxıb “necəsən” deyə soruşurdular. 
Mənim qonşularım isə məni salamlamaq əvəzinə, birin-
ci mənə, sonra da bir-birlərinə baxdılar. Sanki mən uzun 
bir səyahətdən qayıdırdım. Təmir edilmiş ayaqqabını 
çəkməçidən götürməyə gedəndə yolda həbs edilmişdim. 
Səhəri gün azadlığa çıxanda yarım qalan işlərimi tamam-
lamağa başladım, təmir edilmiş ayaqqabımı geyinərək 
səbirsizliklə məni gözləyən qaragilə şənliyinə qoşuldum 
və yarım saat içində – tezliklə atımı yəhərləyib – iki mil 
uzaqlıqda, buralardakı ən yüksək təpələrin birində yer-
ləşən qaragilə tarlasının ortasında idim; və dövlət heç 
yerdə gözə dəymirdi. 

Bu da “Mənim Həbslərim”in26 bütün hekayəsi.
Heç vaxt yol vergisini ödəməkdən imtina etməmişəm, 

çünki dövlətin tabeçiliyi altında olmaq istəmədiyim qədər 
də yaxşı qonşu olmaq istəyirəm; və məktəbləri də dəstək-
ləyərək həmyerlilərimə təhsil vermək üçün öz üstümə 
düşəni icra edirəm. Vergi ödəməyi rədd etməyim vergi 
qəbzindəki hansısa bir maddədən irəli gəlmir. Sadəcə ola-
raq dövlətə sədaqət andı içməkdən imtina edirəm, ondan 
kənara çəkilib uzaqda qalmaq istəyirəm. Verdiyim dollar 

26.  İtalyan şair Silvio Pellikonun (1789-1584) Avstriya həbsxanala-
rındakı çətin günləri barədə yazdığı eyni adlı kitabla satirik müqayisə.

insan öldürmək üçün güllə almağa və muzdlu əsgər sərf 
edilmədiyi müddətcə, həmin dolların hara xərcləndiyini 
araşdırmaq, lap mümkün olsa belə, mənim vecimə də deyil. 
Dollar özlüyündə məsumdur. Məni maraqlandıran məsələ 
dövlətə olan sədaqətimin və bağlılığımın nəticələrini araş-
dırmaqdır. Əslində, özümə məxsus şəkildə dövlətə səssizcə 
müharibə elan edirəm, amma buna baxmayaraq dövlətdən 
əlimdən gəldiyi qədər faydalanmağa, ondan istifadə et-
məyə çalışacağam, bu vəziyyətdə belə də edilməlidir.

Əgər başqaları dövlətə olan simpatiyalarına görə mən-
dən tələb edilən vergini mənim adıma ödəyiblərsə, özlə-
ri üçün etdikləri şeyi mənim üçün də ediblər, ya da daha 
doğrusu, dövlətin tələb etdiyindən daha çox ədalətsizlik 
ediblər. Əgər vergini saxlanılan adama olan yaxınlıqla-
rından, onun mülkünü qorumaq, ya da həbsinin qarşısını 
almaq üçün ödəyiblərsə, deməli onlar öz şəxsi hisslərinin 
cəmiyyətin yaxşılığına nə qədər müdaxilə etdiyini və ən-
gəl törətdiyini nəzərə almayıblar.

Mənim hazırkı mövqeyim məhz budur. Amma adam 
belə bir vəziyyətdə qalanda çox inadkar olmaq, ya da 
başqalarının fikirlərinə hədsiz əhəmiyyət vermək kimi 
məsələləri özünə çox dərd edə bilməz. Qoy bilsin ki, o an-
caq özünə və yaşadığı zamana aid olanı edir. 

 Bəzən düşünürəm ki, bu insanlar niyə təmiz niyyət-
lidir? Onlar sadəcə cahildirlər; necə etmək lazım olduğu-
nu bilsəydilər, daha yaxşı edərdilər; niyə qonşunu səninlə 
öyrəşmədikləri tərzdə rəftar etmək zəhmətinə salasan ki? 
Amma yenə də düşünürəm ki, bu onlar kimi davranmağı-
ma, ya da başqalarının fərqli formada daha çox əzab çək-
məyinə icazə verməyim üçün bəhanə ola bilməz. Yenə də, 
bəzən özümə deyirəm, milyonlarla insan heç bir qəzəb, 
pis niyyət, ya da hansısa bir şəxsi qərəz olmadan səndən 
bir neçə şilinq pul istəyəndə – özü də təbiətləri etibarilə 
bu tələbləri nə geri çəkə, nə də dəyişdirə bilərlər – və sə-

nin də öz növbəndə başqa milyonlarla insana xitab etmək 
imkanın olmayanda, niyə bu qarşısıalınmaz heyvani gücə 
qarşı çıxasan ki? Heç soyuğa, aclığa, küləklərə və dalğala-
ra belə müqavimət göstərmirsən. Buna oxşar min cür eh-
tiyaca, çətinliyə səssizcə baş əyirsən. Başını alovun içinə 
soxmursan. Amma mən bunu təkcə heyvani yox, eyni 
zamanda qismən insani güc də hesab edirəm və mən bu 
milyonlarla insanla heyvan, ya da cansız kimi yox, məhz 
milyonlarla insan kimi münasibətdəyəm. Mən insanların 
bir anlıq əvvəlcə özlərindən Yaradıcılarına, sonra isə özlə-
rindən özlərinə doğru yönəlmələrinin mümkün olduğunu 
görürəm. Amma bilərəkdən başımı alovun içinə soxsam, 
nə alova, nə də alovun Yaradıcısına müraciət edə bilərəm 
və günahlandırmalı olduğum adam da mən özüməm. Özü-
mü inandıra bilsəm ki, insanların və özümün mənim tələb 
və istəklərimə əsasən [ideal vəziyyətdə] digərlərinin necə 
olmalı olduqlarına görə yox, insanları məhz olduqları kimi 
qəbul edərək, onlardan razı qalmağa və onlarla buna mü-
vafiq olaraq rəftar etməyə haqqım var, onda mən də yaxşı 
bir müsəlman və fatalist kimi, hər şeydən olduğu kimi razı 
qalaram və bunun Tanrının istəyi olduğunu deyərəm. Və 
hər şeydən əvvəl, bu gücə müqavimət göstərməklə, tama-
milə heyvani və ya təbii gücə göstərilən müqavimət ara-
sında bu fərq var: birinciyə müəyyən qədər təsir etməklə 
müqavimət göstərə bilərəm, amma Orfey kimi qayaların, 
ağacların və heyvanların təbiətini dəyişdirməyimi göz-
ləmək düzgün olmazdı.

Hansısa bir insanla, ya da millətlə mübahisə etmək 
istəmirəm. Nə xırdaçılıq edib fərqləri göstərmək, nə də 
özümün qonşularımdan daha üstün olduğunu göstərmək 
niyyətindəyəm. Daha doğrusunu desəm, mən bu ölkənin 
qanunlarına uyğunlaşmaq üçün bəhanə axtarıram. Düzü, 
bu məsələdə özümdən şübhələnməyə səbəblərim də var. 
Hər il vergi məmuru gələndə qanunlara tabe olmaq üçün 

bir səbəb tapmaq məqsədi ilə federal və ştat hökumətləri-
nin ümumi vəziyyətini, xalqın bu məsələlərə olan müna-
sibətini yenidən nəzərdən keçirirəm. İnanıram ki, dövlət 
qısa zamanda bu kimi düşüncələri də mənim əlimdən al-
mağa qadir olacaq və onda mən heç də həmyerlilərimdən 
daha yaxşı bir vətənpərvər olmayacağam. Daha aşağıdan 
baxanda Konstitusiya, bütün səhvlərinə baxmayaraq, çox 
yaxşıdır; qanunlar və məhkəmələr çox möhtərəmdir; hət-
ta bu dövlət və bu Amerikan hökuməti, bir çox yöndən, 
çox heyranedici, nadir və bir çoxlarının da təsvir etdiyi 
kimi, şükür ediləsidir. Amma bir az daha yüksək nöqtədən 
baxanda, dövlət və bu Amerikan hökuməti mənim təsvir 
etdiyim kimidir. Daha yüksəkdən və ən yüksəkdən baxan-
da kim deyə bilər ki, onlar nədir, ya da ümumiyyətlə onlar 
baxılmağa və düşünülməyə layiqdirmi?

Lakin hökumət məni elə də maraqlandırmır, onun 
haqqında mümkün qədər az düşünürəm. Hətta bu dünyada 
da hökumətin hakimiyyəti altında çox vaxt keçirmirəm. 
Əgər insan azad düşüncəyə, azad arzuya və azad xəyallara 
sahibdirsə, heç vaxt mövcud olmayan şeylər onun gözünə 
mövcud olan kimi görünmürsə, ağılsız dövlət adamları və 
reformistlər ona ciddi maneə yarada bilməz.

Çox insanın məndən fərqli düşündüyünü bilirəm, 
lakin ixtisasları etibari ilə bütün həyatlarını bu və ya bu 
kimi mövzuların öyrənilməsinə həsr edən adamlar məni 
elə də maraqlandırmır. Dövlət adamları və deputatlar ins-
titutun içində olduqları üçün, heç vaxt onu çılpaq və aydın 
görə bilmirlər. Onlar cəmiyyəti hərəkətə gətirməkdən da-
nışırlar, amma cəmiyyətsiz də rahatlayacaqları yer yox-
dur. Onlar xüsusi təcrübəyə və bacarığa sahib insanlar ola 
bilərlər və onlara səmimi olaraq minnətdar olduğumuz da-
hiyanə, hətta faydalı sistemləri kəşf etdiklərinə də şübhə 
yoxdur; lakin onların bütün qabiliyyətləri və səmərələri 
elə də geniş olmayan müəyyən sərhəd çərçivəsində qalır. 

Dünyanın siyasət və mənafe ilə idarə edilməyini unut-
mağa meyillidirlər. Vebsters27 heç vaxt hökumətin arxa 
planını görmür və ona görə də hökumət barədə səriştə-
li danışa bilmir. Onun sözləri hazırkı hökumətdə heç bir 
dəyişiklik etmək istəməyən deputatlar üçün çox hikmət-
lidir; amma bütün zamanlar üçün, qanunlar kəşf edən 
mütəfəkkirlər üçün Vebsters əsl məsələnin heç yanından 
da keçmir. Bu mövzu barədə aydın və müdrik fikirlər 
səsləndirən insanların tezliklə Vebsterin düşüncəsinin nə 
qədər məhdud olduğunu göstərəcəklərinə əminəm. Lakin 
çox reformistin zəif bacarığı və ümumilikdə, siyasətçilə-
rin daha da aşağı səviyyədə olan hikmətləri və fəsahət-
ləri ilə müqayisədə, Verbsterin dedikləri, demək olar ki, 
yeganə dəyərli və ağlabatan sözlərdir. Buna görə Tanrıya 
təşəkkür edirik. Müqayisədə Vebster həmişə güclü, oriji-
nal və ən əsası praktikdir. Amma yenə də onun keyfiyyəti 
hikmətli olması yox, təmkinli olmasıdır. Hüquqşünasın 
həqiqəti Həqiqət deyil, ardıcıllıq və ardıcıllıqla öz məna-
feyini güdməkdir. Həqiqət həmişə özü ilə ahəngdədir və 
başlıca olaraq maraqlandığı mövzu isə cinayəti də ehtiva 
edə bilən ədalətin və hüququn aşkara çıxarılması deyil. 
Vebster həqiqətən də “Konstitusiyanın Müdafiəçisi” ün-
vanına layiqdir. O, bütün zərbələrini müdafiə məqsədi 
ilə endirir. O, lider deyil, qanunların təqibçisidir. Onun 
liderləri “87”nin28 adamlarıdır. Vebster deyir ki, “Bir neçə 
müxtəlif ştatı Birliyə daxil edən ilkin razılaşmanı pozmaq 

27. Daniel Vebster (1782-1852) XIX əsrin ikinci rübündə məşhur ol-
muş massaçusetsli siyasətçi. O, Viq partiyası üzvü olaraq öz ştatını 
ABŞ Nümayəndələr Palatasında və ABŞ Senatında uzun müddət təm-
sil etmiş, 1841-1843 və sonradan 1850-1852 illərdə prezident Uilliam 
Harrison, Con Tayler və Millard Filmorun kabinetlərində dövlət kati-
bi vəzifəsini tutmuşdur. (tərc.). 

üçün heç vaxt cəhd göstərmədim və heç vaxt təklif irəli 
sürmədim; heç vaxt belə bir təşəbbüsdə olmadım və heç 
vaxt belə bir təşəbbüs ağlımdan da keçməyib.”29 Konstitu-
siyanın quldarlığın qanuniliyini təsdiqləməsi ilə bağlı isə 
deyir: “Quldarlıq ilkin razılaşmanın tərkib hissəsi olduğu 
üçün qoy qalsın”. Kəskin zəkası və xüsusi qabiliyyətinə 
baxmayaraq, bir faktı siyasi münasibətlərdən ayrı, olduğu 
kimi, intellektin məhsulu kimi nəzərdən keçirməyə qadir 
deyil – bugün burada, Amerikada, misal üçün, quldarlıq 
mövzusunda nəsə etmək lazım olduğu halda, tamamilə öz 
adına bir fərd kimi danışdığını iddia edən bir adamı belə 
çarəsiz cavab verməyə məcbur edən şey nədir? Bundan 
ictimai məsuliyyət baxımından hansı yeni nəticə çıxarıla 
bilər? Vebster bu məsələ ilə bağlı belə deyir: “Quldarlığın 
mövcud olduğu Ştatlar bu məsələni öz mülahizələri və 
öz sakinlərinə, özlərinin mülkiyyət qanunlarına, insanlı-
ğa, ədalətə və Tanrıya qarşı olan məsuliyyətləri əsasında 
məhz özləri nizamlamalıdırlar. Başqa bir yerdə insanlıq 
hissindən və ya hansısa başqa bir səbəbdən qaynaqlana-
raq qurulmuş təşkilatların quldarlıq məsələsinə qarışmağa 
qətiyyən haqları yoxdur. Bu cür təşkilatlar məndən heç 
vaxt dəstək görməyib və görməyəcəklər.”

Həqiqətin daha saf qaynaqlarından xəbərsiz olanlar, 
həqiqət axınının izini yüksəkdə axtarmayanlar doğru ola-
raq İncil və Konstitusiyaya bağlı qalır, dərin hörmət və 
itaətkarlıqla o qaynaqlardan içirlər; lakin bu gölə və ya o 
hovuza damcı-damcı axan suyun haradan gəldiyini görən-
lər bir daha atlarını yəhərləyib suyun mənbəyinə doğru 
müqəddəs ziyarətlərinə davam edirlər.

28. 1787-ci ildə Filadelfiya şəhərində qələmə alınmış ABŞ Konstitu-
siyasının müəllifləri nəzərdə tutulur. 
29. Vebsterin “Texasın Qəbulu” (2 Dekabr, 1845) nitqindən.

Qanunvericilik sahəsində Amerikadan hələ bir dahi 
çıxmayıb. Belələri dünya tarixində nadirdir. Minlərlə na-
tiq, siyasətçi və fəsahətli adam var; amma gündəmdəki 
qəliz məsələri həll edə biləcək natiq hələ ağzını açma-
yıb. Natiqliyi həqiqəti ifadə etdiyi, ya da qəhrəmanlığa 
ilham verdiyi üçün yox, sadəcə natiqlik naminə sevirik. 
Deputatlarımız azad ticarətin, azadlığın, birliyin, yoxsa 
şərəfin bu xalqa daha dəyərli olduğunu hələ də öyrənmə-
yiblər. Vergiqoyma və maliyyə, ticarət və istehsal kimi 
müqayisədə daha asan məsələlər barədə də onların nə 
dahiliyi, nə də qabiliyyətləri var. Xalqın vaxtında etdiyi 
müdaxilələr və kəsərli şikayətlər olmadan sırf Konqres-
dəki deputatların ümidinə qalsaydıq, Amerika dünyadakı 
mövqeyini qoruya bilməzdi. Əhdi-Cədid, bəlkə də bunu 
deməyə haqqım yoxdur, min səkkiz yüz il əvvəl yazılıb; 
bəs Əhdi-Cədidin qanunvericilik elmi üzərinə saçdığı 
işıqdan faydalanacaq hikməti və onu praktikaya çevirə-
cək qabiliyyəti olan deputat var? 

Hətta mənim də tabe olmağa razı olduğum hökumət – 
çünki məndən daha çox bilən və daha qabiliyyətli olanlara 
və hətta bir çox mövzuda məndə nə daha ağıllı, nə də daha 
qabiliyyətli olanlara sevinclə itaət edərəm – təmiz deyil: 
sözün əsl mənasında, ədalətli olması üçün gərək idarə olu-
nanların təsdiqini və razılığını alsın. Dövlətin şəxsiyyətim 
və mülküm üzərində mənim icazə verdiyimdən artıq heç 
bir haqqı ola bilməz. Mütləq monarxiyadan məhdud mo-
narxiyaya, məhdud monarxiyadan demokratiyaya inkişaf 
fərdə olan həqiqi hörmətə doğru inkişafdır. Bugün bildiyi-
miz mənada demokratiya hökumətdə mümkün ola biləcək 
sonuncu inkişafdır? İnsan hüquqlarının tanınması və təşkil 
edilməsi üçün növbəti addım atmaq mümkün deyil? Döv-
lət öz gücünün və hakimiyyətinin yeganə mənbəyi olaraq 
fərdi daha yüksək və müstəqil güc kimi tanımayana və 
onunla müvafiq qaydada rəftar etməyənə qədər, həqiqətən 

azad və aydınlanmış dövlətdən heç vaxt söhbət belə gedə 
bilməz. Bütün insanlara qarşı ədalətli olmağı bacaran və 
fərd ilə qonşu kimi hörmətlə rəftar edən dövlət xəyal et-
məkdən həzz alıram. Belə bir dövlət qonşuluq və həmyer-
lilik öhdəliklərini yerinə yetirən, amma dövlətdən uzaq 
yaşayan, ona qarışmayan və dövlət tərəfindən də müdaxilə 
edilmək istəməyən bir neçə insanı özünə təhlükə kimi gör-
məz. Bu növ meyvə verən və dəyən kimi meyvəsini tök-
məyə razı olan dövlət daha mükəmməl və şanlı dövlətə yol 
açmağa çalışar. Belə bir dövlət xəyal etdim, amma hələ 
heç yerdə görmədim.


